
Annotatsiya: Ushbu maqolada bojxona ishi asoslarini, uning paydo bo‘lishi 

va rivojlanishi tarixi, bugungi kundagi tarkibiy tuzilmasi, bojxona ishini amalga 

oshirishning iqtisodiy, ma’muriy va huquqiy mexanizmlari, uning asosiy vazifasi 

bugungi kunda bojxona siyosatining ustuvor yo‘nalishlari, bojxona siyosatini amalga 

oshirish vositasi hisoblangan bojxona ishining xususiyatlari, bojxona ishini tashkil 

etuvchi asosiy elementlarning vazifalari, ahamiyati va qo‘llanilishi tartibi to‘g‘risida 

ma`lumot berilgan. 

Kalit so`zlar: bojxona, portorium, ta`rif, pattakesar, Ashshur boji 

 

Tarixiy manbalarga ko‘ra, bojxona ishining dastlabki elementlari eramizdan 

oldingi 2-3 ming yilliklardan boshlab shakllana boshlagan. Albatta buning asosiy 

sabablaridan biri, qadimgi shaharlar va davlatlar o‘rtasida savdo aloqalarining 

shakllanishidir. Insoniyatning turg‘un xayotga o‘tishi, qadimiy sivilizatsiyaga ega 

bo‘lgan yerlarda davlatchilikning paydo bo‘lishi va ishlab chiqarishning rivojlanishi, 

ortiqcha tovarlarni sotish yoki almashtirish ehtiyojlarining yuzaga kelishi savdo 

aloqalarining rivojlanishiga olib keldi. Savdo aloqalarining shakllanishi haqidagi eng 

ilk ma’lumotlar Qadimgi Misrning oltinchi sulolasi (bizning eramizgacha bo‘lgan 3-

ming yillik boshi) yodgorliklari orqali yetib kelgan. Bu davrda misrliklar Finikiya 

shaharlari va Qizil dengiz havzasidagi yerlar aholisi bilan savdo kilganlar [1-3]. 

Ammo tovarlar ortilgan savdo karvonlari o‘tadigan kimsasiz yo‘llarda 

qaroqchilar guruhlari paydo bo‘lib, karvonlarni shafqatsiz talay boshlaganlar. 

Aksariyat hollarda karvonni kuzatib borayotgan savdogarlar o‘ldirib yuborilgan. 

Savdogarlarda paydo bo‘la boshlagan qo‘rquv va savdo karvonlarining kamayishi 

savdo aloqalarining rivojlanishiga ta’sir ko‘rsata boshladi. Misrdagi Yangi 

podshohlik davri (eramizgacha XVI-XVII asrlar)ning tarixiy yodgorliklari 

karvonlarni talanishi va savdogarlarning shikoyatlari haqida hikoya qiladi. Shu 

sababli savdo karvonlarini himoya qilish va savdo aloqalarini tiklash maqsadida 

shahar hukmdorlari tomonidan karvonlarga maxsus qurollangan qo‘riqchilar 

ajratilgan. Ammo qo‘riqchilarni qurollantirish, maosh to‘lash va boshqa zarur 

xarajatlarni qoplash shahar xazinasiga juda qimmatga tushar edi. Shu sababli, ushbu 

sarfxarajatlarni qoplash uchun savdogarlardan maxsus yig‘imlar undirila boshlandi. 

Bundan tashqari yirik yer egalari (feodallar) tomonidan ularning yerlari orqali 

o‘tuvchi karvonlardan soliqlar undirila boshlangan. Bu kabi soliqlar bojning kadimgi 

ko‘rinishlaridan biri edi. Keyinchalik ularni shaharlar xokimlari ham undirib ola 

boshladi, davlatlar paydo bo‘lgandan keyin esa boj undirish xazinani to‘ldirishning 

qulay vositasiga aylandi. Misol uchun, eramizdan avvalgi II ming yillik boshlarida 

deyarli butun qadimgi dunyoning markaziga aylangan Vavilonda barcha tovarlar 

shaharga olib kirilishida ko‘zdan kechirilar va ulardan boj undirilar edi [4]. 

Ijtimoiy hayotning murakkablashishi, davlat chegaralarini kengaytirish va 

yangi yerlarni zabt etish siyosatining paydo bo‘lishi davlatlar o‘rtasidagi urushlarni 

avj oldirib yubordi. Bu kabi son-sanoqsiz va uzoq muddatli urushlar o‘z navbatida 

shaharlar va davlatlarning xazinalarini taqchil holatga keltira boshladi. Bunday holat 

esa xazinaga tushadigan yig‘imlarning, shu jumladan savdodan olinadigan bojlarning 

yangidan-yangi turlarini joriy etishni taqozo etdi. Eramizdan avvalgi 3-2 ming 

yillarda Assiriya podshohi Ashshur farmon chiqarib, savdoga olib kelingan barcha 

tovarlar uchun boj joriy etgan va “Ashshur boji” nomi bilan tarixga kirgan. 

Eramizdan oldingi VI asrda Rimda Podsho Ank Marsiy Ostivda port qurdiradi 

va shu port orqali chetdan olib kiriladigan barcha tovarlar uchun boj tayinladi. 

Keyinroq, ushbu boj portorium deb atalgan [3-5]. 

Eramizdan avvalgi III asrda Gibraltar bo‘g‘ozidan kemalarning o‘tishi uchun 

boj olingan. Dengiz portlariga kirib kelayotgan yuklardan boj undirish mexanizmini 

takomillashtirish maqsadida, Tarif shahrida (hozirgi Ispaniya davlati hududida) ilk 

bor tovarning nomi va undan undiriladigan boj miqdorining ro‘yxati (hozirgi kundagi 

bojxona bojlari stavkalari kabi) ishlab chiqilgan va u shu shahar nomi bilan «tarif» 

deb atalgan [6-9].  

Boj o‘zining asosiy fiskal funksiyasini, ya’ni xazina manfaatlariga xizmat 

qilish vazifasini ado etar ekan, boshqa soliqlar va yig‘imlar bilan birgalikda 

davlatning mustahkamlanishiga ham ko‘maklashdi. Davlatlar rivojlanishi barobarida 

bojlar ham rivojlandi, bojxona ishining ayrim shakllari takomillashdi. 

 Qadimgi Rimda bojni o‘ziga to‘q, obro‘li odamlar va “publikanlar” deb 

ataluvchi suvoriylar tabaqasidan tuzilgan guruxlar yig‘ar edi. Yig‘ilgan bojlar 

publikanlar tomonidan davlat xazinasiga topshirilar edi [10-13]. 

Yuqorida qayd etilganlardan xulosa qiladigan bo‘lsak, bojxona ishining 

dastlabki ko‘rinishlari eramizdan oldingi 3-2 ming yilliklardan boshlab qadimgi 

Gresiya, Rim, Misr va Karfagen davlatlari hududlarida shakllana boshlagan va 

sivilizatsiyaning rivojlanishi bilan asrlar davomida takomillashib, davlat siyosati 

darajasigacha yetgan. 

